
Shri Bilhana Stava

శ్రీబిల్హణస్తవః  

సన్తు సహస్రం  దేవాస్తద్గుణదోషోక్తిభిః  కిమస్మాకమ్ ।
శివమేవ వర్ణయామః  పునరపి శివమేవ శివమేవ ॥ ౧॥
ధత్సే మూర్ధ్ని  సుధామయూఖశకలం శ్లాఘ్యే  కపాలస్రజం

వక్షస్యద్రిసుతాకుచాగరురజఃసాన్ద్రం   చితాభస్మ చ ।
తద్బాణాదికవిప్రణీతలలితస్తోత్రప్రబన్ధప్రియే    

త్వత్కర్ణే లభతామయం మమ గిరాం గుమ్భోఽపి సమ్భావనామ్ ॥౨॥
పఞ్చబ్రహ్మషడఙ్గబీజముఖరప్రాసాదపఞ్చాక్షర   -
వ్యోమవ్యాపిపురఃసరేషు మనుషు ప్రౌఢిః  కుతో మాదృశామ్ ।

ఓఙ్కారాదినమోఽన్తముద్రితభవన్నామావలీకల్పితం
సర్వం మన్త్రతయా  ప్రభో  పరిణమత్యన్తర్బహిర్యాగయోః ॥ ౩॥

సర్వేషాం హృది విద్యసే శివ తతస్త్వద్ధ్యానయోగేన  కిం
విశ్వస్యోపరి వర్తసే యది తతస్త్వత్పాదమూలేన కిమ్ ।

త్రైలోక్యం  త్వయి లీయతే యది తదా త్వత్ప్రాప్త్యుపాయైరలం
సర్వం చాపి తవైవ  తత్త్వమపరం దైవం  న రోచిష్యతే ॥ ౪॥

ప్రాసాదైస్తవ    కిం శ్మశానవసతేః స్నానైః  కిమస్థిస్పృశః
కిం వస్త్రైశ్చ  దిగమ్బరస్య భసితాలేపస్య గన్ధైశ్చ  కిమ్ ।

కిం ధూమైః  శవధూమధూమ్రవపుషః  కిం కాలకూటాశినో
నైవేద్యైరపి   భక్తిమాత్రసులభం  త్వాం దేవ సేవామహే ॥ ౫॥

వదన్తి చేతశ్చపలస్వభావం
జల్పన్తి దోషాన్ కవయో గుణాయ ।

తద్యత్ర కుత్రాపి  విలీయమానం
కదాచన త్వయ్యపి ధావతీతి ॥౬॥

ఏనాంసి మానసికవాచికకాయికాని
కుర్మస్తథాపి చరణం శరణం దదీ(దే)థాః ।

శ్రీబిల్హణస్తవః  

యో దోషవన్తమపి రక్షతి రక్షితాసౌ
కో(కిం)వా న రక్షతి నిరాగసమిన్దుమౌలే  ॥ ౭॥

ఆయుషి మహతి విలమ్బో భవతి భవత్పాదపఙ్కజప్రాప్తేః   ।
హీనే భవదారాధన(నే)విఘాత ఇత్యుభయథాపి కిం కుర్మః ॥౮॥
పుంసామాయుర్నిటలఫలకేష్వక్షరైర్విద్యమానై  -

ర్నిశ్చిన్వానో విధిరవధినా పూర్యమాణం స లుమ్పేత్ ।
నైతత్కర్తుం  ప్రభవతి  మమ త్వత్పదామ్భోజయుగ్మ-
ప్రత్యాసన్నక్షితినతి  (కిణామృష్ట ) విసఙ్ఘృష్టఫాలాక్షరస్య   ॥౯॥

శ్మశానే భూతానాం పతిరితి విజానన్నపి జనో
నృణాం భస్మాన్యస్థీన్యపి  కిమితి తీర్థం  నమయతి (గమయతి) ।

భవద్దేహాశ్లేషం   భవదపఘనారోహణమపి
స్వయం లబ్ధ్వా  స్వేషామకృతపరిపాకేన భవతి
(స్వయం లబ్ధానాం  కస్సుకృతపరిపాకో ను భవతి)

(లబ్ధాన్యేషాం  సుకృతపరిపకో న) భవతి ॥ ౧౦॥
ప్రేతతామమరతాం  చ బిభ్రతీం

త్వద్భుజిష్యపదవీం లభామహే ।
దుష్కృతస్య సుకృతస్య చోభయో-

ర్నాన్తరం తదపి ధారయామహే ॥ ౧౧॥
బ్రహ్మోత్తమాఙ్గలవితుర్నృకపాలలేఢుః   (వోఢుః)
శ్రీకణ్ఠపాదకమలం   వరివస్యతాం తే ।

హింసాప్యశౌచమపి నాగసి కారణం నః
స్వామీవ సేవకమితి ప్రవదన్తి  (లోకాః) తజ్జ్ఞాః  ॥ ౧౨॥

జటాజూటే గఙ్గాం  నిటలనికటే శీతకిరణం
పునర్దేహే  దేవీం తుహినగిరిపుత్రీం  పవయసి । (స్ఫుటయసి ।)

తతః శఙ్కే లోకత్రితయపరితాపాపహరణం
విధాతుం సన్నాహో వరద భవతా భావిత ఇతి ॥ ౧౩॥

విత్తేశస్య కుబేరతా న విరతా నీహారభానోః క్షయో
హేరమ్బస్య మహోదరం న గలితం దైత్యారిరుచ్చైర్గదః    ।

అఙ్గం  భృఙ్గిరిటేశ్చ  పాణ్డు కృశ(త)మిత్యాస్తామమీషాం కథా

శ్రీబిల్హణస్తవః  

త్వం శూలీతి విధీయసే కథమయం భక్తస్తవానామయః  ॥ ౧౪॥
గృహ్యన్తాం వసనేషు చర్మ భుజగో హారేషుయానేషు గా-

ర్ధుత్తూరం   కుసుమేషు నాత్ర రుదితుః కిం తత్ర (రుదిమః కిం త్వత్ర ) కమ్పామహే ।
అబ్ధేః  కౌస్తుభకామధేనుకమలాకల్పద్రుమోచ్చైఃశ్రవః  

పీయూషాదిషు సత్సు తాత భవతా యః కాలకూటగ్రహః  ॥ ౧౫॥
ఉత్తరఙ్గమధిమస్తకగఙ్గా  -

వారి ధారయసి వారిజగన్ధి ।
కిం పయశ్చులుకబిల్వదలైస్తే 

భిక్షురుజ్ఝతి  కదాపి న లాభమ్ ॥ ౧౬॥
సస్యారోపణరక్షణాక్షమతయా భిక్షాటనం నిర్మితం

కచ్ఛగ్రన్థివిమోచనాపటుతయా   వాసో దిశః కల్పితాః । (లసతయా, పహతయా
వాసో)

శాణాన్వేషణఘర్షణాలసతయా  భస్మాఙ్గరాగః  కృతో
విశ్వోత్పాదనపాలనాపహరణాయాసస్త్వయా నేక్షితః ॥ ౧౭॥

ధుత్తూరాణి  శిరఃస్రజం  పితృవనం వాసం విషం భోజనం
గర్హ్యాన్యాభరణాని  భస్మ తిలకం వృద్ధోక్షమారోహణమ్  । (సర్పాశ్చాభరణాని)

ప్రేతాన్  పారిషదాన్ విధాయ మమృజే దుర్మేధసో వేధసః
త్రైలోక్యానుపయోగివస్తురచనావైఫల్యదోషస్త్వయా   ॥ ౧౮॥

వాణీ పఙ్కరుహాసనస్య గృహిణీత్యాస్థాయి  మౌనవ్రతం
లక్ష్మీః సాగరశాయినః ప్రియతమేత్యగ్రాహి   భిక్షాటనమ్ ।

ఇత్థం  స్వామినిషిద్ధసేవకవధూసమ్భోగబీభత్సయా
పఞ్చాసేవిషత త్వయా ధృతిదయాదాన్తిక్షమాముక్తయః ॥ ౧౯॥

భిక్షాం దేహి గృహాణ కీదృశమభిప్రేతం  ప్రతిజ్ఞా  దృఢా
బాఢం పృచ్ఛ హిమాచలం న గృహిణీ భిక్షాం పతిం పృచ్ఛతి ।

తద్భిక్షుస్తనయామియం త్రినయనాయత్తా  ప్రతిజ్ఞా  మృషే-
త్యన్తశ్ఛద్మపరీక్షితాచలవధూభావాయ తుభ్యం నమః ॥౨౦॥

స స్వామీ జగతాం సఖా ధనపతేః సేవ్యః సురాణామితి
శ్రుత్వా  తుభ్యముమాం ప్రతిశ్రుతవతీ   మేనా మునీనాం పురః ।

త్వామాశావసనం పిశాచసుహృదం ప్రేతావృతం  ప్రాఙ్గణే 

bilhaNastavaH.pdf 3



శ్రీబిల్హణస్తవః  

దృష్ట్వా  చిత్రశిఖణ్డిభిః   ప్రహసితం  మేనే నటైర్నాటితం  (నవైర్నాటితమ్ )॥౨౧॥
శూలాని క్షిణు లోహకార డమరూన్ మాతఙ్గసింహత్వచో

వ్యాలాన్ జాఙ్గలిక  ప్రయచ్ఛ  శబర వ్యాఘ్రాజినాన్యానయ  ।
ఖట్వాఙ్గాన్యపి  సూత్రధార  ఘటయేత్యుద్వాహకోలాహలే

దణ్డ్యన్తే   హిమవత్పురే భవదనుజ్ఞాతైర్గణైః     కారవః ॥౨౨॥
శ్వశ్రూః  సవ్రీడమేషా  మిషతి న విహితః కఙ్కణస్యాపి మోక్షో

కోఽసావుద్ధూలనస్యావసర  ఇతి భవాన్ మాతృభిర్వారితోఽపి ।
నిర్వృత్తో మాధుపర్కో విధిరితి గిరిజాసిద్ధిసిద్ధాన్తవాదీ  

నిర్వాణస్య స్వపాణి గ్రహణహుతభుజో  భస్మలిప్తో ననర్త ॥౨౩॥
(గ్రహణజహుతభుగ్భస్మ )

గఙ్గా కేవలమమ్బు శైలతనయా  పత్నీత్యముష్యాః పురః
సా గుప్తా శిరసీతి కేలికలిభిః సా దర్శితాస్యా ఇతి ।

సా జూటేఽర్ధవపుష్యసావపి  ధృతేత్యేకోఽనుకూలః శఠో
ధృష్టో దక్షిణ ఇత్యజాయత చతుర్భేదో భవాన్నాయకః ॥౨౪॥

హారం త్యక్త్వాక్షసూత్రం  శ్రవసి  మణిసరం చిహ్నమౌఞ్జీగుణాయాం
కట్యాం శ్రీఖణ్డపఙ్కం   విగలితభసితే కక్షతుమ్బీకరణ్డే ।

మౌలౌ వృత్తాం నరాస్థిస్రజమపి   మకుటం ముక్తభిక్షాకపాలే
పాణౌ శైలేన్ద్రదత్తాం   శివ తవ దధతో ముగ్ధతా  ధూర్తతా వా ॥౨౫॥

కిం స్థానం  చ (న) జగత్సు సప్తసు పరం హే పద్మవాసే కుతో
హే పద్మాసన పద్మమీశ్వరశిరోఽలఙ్కారమారోహతాం (రోపితమ్) ।

ఇత్థం  తన్నియమార్చనప్రణయిభిర్మాహేశ్వరైర్భక్తితో    (ర్భర్త్సితౌ)

మన్యే వార్ధిశయస్వభావ  భవతా హృన్నాభిపద్మాసనౌ ॥౨౬॥
(స్య తత్ర భవతా, స్య తావభవతాం)
త్వత్పాదయోరబ్జసహస్రపూజాం 

నేత్రాబ్జపూర్ణాం    కృతవత్యుపేన్ద్రే  ।
త్రినేత్ర  నేత్రాబ్జసహస్త్రపూజాం  

కుర్వన్నివేన్ద్రః  ప్రణతో  విభాతి ॥౨౭॥
నేత్రానలే  కామకరీషదీప్తే

కృతాన్తకాష్ఠజ్వలితే  పినాకిన్ ।

మూలాహుతీస్త్రీణి  పురాణి హుత్వా
పూర్ణాహుతిం  విశ్వమిదం జుహోషి ॥౨౮॥

ఆరోప్య వాయుమపి ఖేచరతాం లభన్తే
హుత్వా హుతాశమపి వాసవతాం భజన్తే ।

శమ్భో భవచ్చరణపద్మమనర్చయన్తో
మర్త్యాః కథఞ్చిదపి నాశ్నువతే భవన్తమ్ ॥౨౯॥

ఛిన్ధి బ్రహ్మశిరో  యది ప్రథయసే  ప్రేతేషు  సఖ్యం యది
క్షీబః క్రీడసి  మాతృభిర్యది రతిం ధత్సే శ్మశానే యది ।

సృష్ట్వా  సంహరసి ప్రజా  యది తథాప్యాధాయ భక్త్యా మనః
త్వాం సేవే కరవాణి కిం త్రిజగతీమాన్యః  స ఏవేశ్వరః ॥ ౩౦॥

వ్యాలేభ్యోఽస్తు నమః పిశాచసదసి న్యస్తః ప్రణామాఞ్జలి  -
ర్నమ్రాః  స్మో నృకపాలదామని చితాభస్మాపి వన్దామహే  ।

జానుభ్యాం ప్రణిపత్య  చారువచనైః  సన్తోషయామో వృషం
కిం కుర్మః పరమేశ్వరస్య చరితం విజ్ఞాయ  వర్తామహే ॥ ౩౧॥

ధత్తాం భాస్మనమఙ్గరాగమజినం  వస్త్రం (వస్తాం) చ తారక్షవం
కాపాలీం స్రజమాబిభర్తు  కటకం చాహేయమాముఞ్చతు ।

భూయశ్చాపి శివేతరాణి భజతాం దేవస్తథాపి స్వయం
సత్స్వన్యేష్వపి దైవతేషు  శివ ఇత్యేకః సమామ్నాయతే ॥ ౩౨॥

అపి కుశలినీ ప్రేతావాసస్థలీ   సహవాసినః
ప్రమథపతయః  కచ్చిజ్జీర్ణః   సుఖీ కిము శఙ్కరః ।

అపి చ సులభా భిక్షావృత్తిర్జగత్త్రయనాథ   తే
న ఖలు శిథిలప్రాన్తః   కిం తే గజాజినకమ్బలః ॥ ౩౩॥

భో భో కైతకపుష్ప  సౌరభనిధే ఖేదం వృథా మా కృథాః
దృష్ట్వా  మూర్ధ్ని  మహేశ్వరస్య రచితామర్కప్రసూనావలిమ్  ।

అస్థిష్వాభరణస్పృహాం  విదధతః క్షారా(భస్మా)నులిప్తాకృతేః
(భస్మాఙ్గరాగాకృతేః , రక్షానులిప్తాకృతేః)
నగ్నీభూయ చ నృత్యతోఽస్య చరితం సర్వం సఖే తాదృశమ్ ॥ ౩౪॥

భవద్భవనదేహలీనికటతణ్డుదణ్డాహతి  -
త్రుటన్మకుటకోటిభిర్మఖవదాదిభిర్భూయతే  ।

bilhaNastavaH.pdf 5



శ్రీబిల్హణస్తవః  

భజేమ భవదన్తికం ప్రకృతిమేత్య  పైశాచికీం
కిమిత్యమరసమ్పదం ప్రమథనాథ  నాథామహే ॥ ౩౫॥

అర్థానర్థనిరూపణవ్యసనితామాఢ్యస్తుతివ్యగ్రతా   -

మేణాక్షీకుచలాలనప్రణయితామద్యాపి  వర్తామహే ।
త్వద్ధ్యానవ్యవధానహేతుషు  మనస్త్వచ్చాటువిఘ్నేషు వా

త్వత్పూజావిధురేషు కర్మసు కరః శ్రీకణ్ఠ  నోత్కణ్ఠతే  ॥ ౩౬॥
వాసః శుభ్రమృతుర్వసన్త  సమయః పుష్పం శరన్మల్లికా

ధావన్తః (ధానుష్కః)కుసుమాయుధః పరిమలః కాస్తూరికాస్త్రం  (?)ధనుః ।
వాణీ తర్కరసోజ్జ్వలా  ప్రియతమా  శ్యామా వయోయౌవనం

మార్గః  శాఙ్కర ఏవ పఞ్చమలయా గీతిః కవిర్బిల్హణః  ॥ ౩౭॥
యే బిల్హణాహ్వయకవీశ్వరసమ్ప్రణీతా -

మేతాం స్తుతిం శివముదేఽన్వహమామనన్తి ।
తే ప్రాప్నువన్తి  (ప్రాప్నువన్తు )పురుషాయుషమాత్మవిద్యా-
మారోగ్యమష్టతనయానఖిలార్థసిద్ధిమ్    ॥ ౩౮॥

ఏతద్గ్రన్థసహస్రశాణకషణత్రుట్యత్కలఙ్కైర్గిరా      - (నాయం శ్లోకః  బిల్హణస్య )
ముల్లాసైః   కథయన్తి బిల్హణకవిః  తేష్వేవ సన్నహ్యతి ।

బిన్దుద్వన్ద్వతరఙ్గితాగ్నిసరణిః    కర్తా శిరోబిన్దుకం
కర్మేతి క్రమశిక్షితాన్వయకలాః  యే కే చ తేభ్యో నమః ॥ ౩౯॥

॥ ఇతి శ్రీబిల్హణస్తవః    సమ్పూర్ణః  ॥

